Dechrau cerdd ar ddull ymddiddan rhwng y prydydd a’r gog, sef y prydydd yn dyfod o’r dafarn ar fore dydd Sul ac yn clywed y gog, hithau yn ei geryddu ef am ei feiau ac yn ei gynghori i wellhau ei fuchedd, i’w chanu ar Gonsêt Gwŷr Dyfi.

1.
Y Prydydd
Croeso, ’r gog lawen a llwydwen ei lliw
Sy’n llunio cerdd serchog mor rhywiog yn rhiw;
Mae gennyt lais mwyngu yn canu yn y coed,

Cywirgorn celfyddgar yr adar erioed.

2.
Y Gog
Y prydydd mwyneiddlan ddawn diddan, ddyn da,

Clyw dystio dy fuchedd naws oeredd, nesâ;
Ti gefest rodd ddawnus, mae’n foddus mwyn fawl,

Rhoist tithe, ’r awenydd, iawn ddeunydd i ddiawl.

3.
Y Prydydd
Ow! ’r eden bur fwynlan, yrŵan yr est
I siarad yn oerddig, ry ffyrnig a ffest;
Ni chefes ddim drygair nac anair o goed
Na’m galw’n anfoddgar gan ’r adar erioed.

4.
Y Gog
Mae pob rhyw aderyn, myn gychwyn mewn gallt,
I ganu ar ben bore ’r un diwnie, rwy’n dallt,
A thithe mor gadarn o’r dafarn y doist
A’th fryd ar bob gwagedd mor rhyfedd a roist.

5.
Y Prydydd
Na ddos di cyn hyfed â lliwied y llan!
Ni wnes-i ddim bryntni neu feddwi yn y fan;
Yr oeddwn yn wastad yn siarad fel seb
Heb wneuthur dim gwaradwydd anufudd i neb.

6.
Y Gog
On’d ydyw’n waradwyddus alarus dy lun?
Ow! ystyr yn groyw dy ddelw di, ddyn,
Yn codi efo’r meddwon, nid tirion mo’u tai,
A hithe yn ddydd Saboeth, modd rhyddoeth, medd rhai.

7.
Y Prydydd
Rwy’n cyflawn gydnabod, mae’n bechod o bwys,

Ac eto mi ymbiliaf, gweddïaf yn ddwys;
Hyd lwybre paradwys i’r eglwys yr a’,

Maddeuant gan ’r Arglwydd ar gynnydd a ga’.

8.
Y Gog
Ystyria dy fuchedd sy’n ffiedd a ffôl,

Gwell iti droi’n gadarn i’r dafarn yn d’ôl;
Na [
] yn feddw dy ddelw i dŷ Dduw,

[    ]oena yn rhagrithio un gair un gwir yw.
9.
Y Prydydd
Mae geirie cynghorion y tirion Dduw Tad
Yn galw pechadur i’r llwybyr gwellhad;
Y finne’r dydd heddiw rwy’n galw ar Dduw gwyn,

Mae ef yn drugarog ŵr rhywiog er hyn.
10.
Y Gog
Considra, bydd barod cyn dyfod y dydd,

Dim offrwm ag ana’ ni ffynna mewn ffydd;
Ni wnaethost o grefydd ddim deunydd yn d’oes
Ond byw gyda’r meddwon yn greulon neu groes.

11.
Y Prydydd
Ni bûm efo’r meddwon mor rhwyddion â rhai

Er myned yn f’amser o’m llawnder yn llai;
Mae rhai yn y byd annoeth mawr gyfoeth a gân’
A’r llall er dim elliff mi lithriff yn lân.

12.
Y Gog
Nid oeddit yn ceisio ond llithro tua’r llan
A hoffi pob gwagedd maith rhyfedd i’th ran,

A’r wraig a’r plant mwynion yn llymion eu lle

A thithe yn yswagro neu’n troedio pob tre’.

13.
Y Prydydd
Rhyw fath ar fyfyrdod yn gafod a ges
A dilyn cwrs natur yn amhur a wnes;
Fel brenin Manase fwyn droee fu’n drist,

Trof eto i gael bedydd gain grefydd gan Grist.

14.
Y Gog
Ti gefest ddawn sanctedd, ddyn rhyfedd, yn rhad,

Dy ddyled oedd roddi rhyw oleuni yn y wlad;
Ti a’i heuest fel hedion i’r meddwon i’w mysg,

Gwag araith goeg wirion, gwae’r dynion a’i dysg.

15.
Y Prydydd
Mi rois lawer cyngor, da drysor di-drai,
Ac ambell gerdd glodfawr, modd rhwyddfawr, medd rhai;
Ni heues mo’r cwbwl, oer drwbwl, ar drais,
Na farna fi yn euog mor lidiog dy lais.

16.
Y Gog
Gwneud weithie gerdd felys, y cofus ŵr call,

A’r gynta’ ar ôl honno yn rhyw foddio’r hen fall;
Gwybydd, ŵr gwaredd, gŵyn rhyfedd gefn yr ha’,

Dau ddŵr o’r un ffynnon, nod tirion, nid da.
17.
Y Prydydd
Os treulies ifieinctid, oer fywyd, ar fai

Dig Duw yn dragywydd, naws ufudd, ni sai’;
Mi drof yn ôl adre’ hyd lwybre’r ffordd lân
Trwy ddilyn efengyl mor gynnil ar gân.

18.
Y Gog
Mae d’eirie yn ysmala, dwl ene di-les,
Fel haul hyd y bronnydd ar dywydd o des;
Addo troi’r bore, da ddonie, dy ddawn,
Yn dafarn y byddi, bron heini, brydnawn.

19.
Y Prydydd
Yr eden gariadus clau foddus, clyw fi,
Rwy’n chwennych cynghorion, ddyn tirion, gen ti;
Dod i mi ryw gysur, yn llwyr mi wellha’,
I ddilyn cwrs gwagedd, nod oeredd, nid a’.

20.
Y Gog
Tro at yr Iesu i grefu am gael gras
O’r gwindai, lle’r gwendid, aflendid ei flas;
Os darfu it ddrwg arfer, dyn ofer, dy nwy’
Na addola mo drindod y medd-dod ddim mwy.
21.
Y Prydydd
Os bûm-i ’n bechadur is awyr go serth
Neu’n dilyn camwedde yn nyddie fy nerth,

Gobeithio rwy’ y galla’, ni pheidia’ yn ffôl,
O ganol y drysni dra aneiri’ droi yn ôl.

22.
Y Gog
Cofia’r morynion, ri’ cyfion, rai call,

A gerdden’ y llwybre y bore yn ddi-ball,

A gwybydd yn ddie’ na ’stynne’r rhai ffôl,

Câi’r rheini ’r un foddion draw yn union droi yn ôl.
23.
Y Prydydd
Mi gofia’r gorfoledd yn fwynedd a fu
Pan ddaeth yr afradlon, aer tirion, i’r tŷ
Neu’r ddafad golledig hoff unig heb ffael,

Bu hyfryd lawenydd gwych ufudd o’i chael.

24.
Y Gog
Ffarwél i’r bardd cyson, bydd dirion, ddyn da,

Gorffenna-i ’ngorchwyl air rhugyl yn yr ha’;
Pan elo hi yn aea’ mi gysga’ yn ddi-gudd,

Tro dithe a bydd barod cyn darfod y dydd.

Dechrau cerdd ar ddull ymddiddan rhwng y prydydd ar gog Sef y prydydd yn dyfod or dafarn ar forau ddydd sul ac yn clowed y gôg hithau yn i geryddu ef am i feiau ag yn yw gynghori i wellhau i fuchedd yw chanu ar Gonset Gwyr Dyvi.

1.

Croeso’r gôg lawen a llwydwen i lliw,

Su’n llinio cerdd serchog mor rhowiog yn rhiw,

Mae genyt lais mwyngu yn canu yn y coed,

Cowirgorn celfyddgar yr adar erioed.

2.

Y prydydd mwyneiddlan ddawn diddan ddyn da,

Clyw dystio dy fuchedd naws oeredd nesha,

Ti gefaist rodd ddawnus mae’n foddus mwyn fawl,

Rhoist tithau’r awenydd Jawn ddeunydd i ddiawl.

3.

Ow’r Eden bur fwynlan yr owan yr est,

I siarad yn oerddig ru ffyrnig a ffest,

Ni chefais ddim drygair nag anair o goed,

Nam galw’n anfoddgar gan r adar erioed.

4.

Mae pob rhiw aderyn myn gochwyn mewn gallt,

I ganu ar ben bore’r un diwnie rwi’n dallt,

A thithau mor gadarn or dafarn y doist,

Ath fryd ar bob gwagedd mor ryfedd a roist.

5.

Na ddos di cyn hyfed a lliwied y llan,

Ni wnes i ddim bryntni ne feddwi yn y fan,

Yr oeddwn yn wasdad yn siarad fel sêb,

Heb wneuthr dim gwradwydd anufudd i neb.

6.

Ond ydi’n wradwyddys anlarys dy lyn,

Ow ystyr yn groew dy ddelw di ddyn,

Yn codi efo’r meddwon nid Tirion moi Tai,

A hithe’n ddydd Saboeth modd rhu ddoeth medd r rhai.

7.

Rwi’n cyflawn gydnabod mae’n bechod o bwys,

Ag eto mi ymbiliaf gweddiaf yn ddwys,

Hyd lwybrau paradwys ir eglwys yr a,

Maddeuant gan’r Arglwydd ar gynydd a ga.

8.

Ystyria dy fuchedd su’n ffiedd a ffôl,

Gwell iti droi’n gadarn ir dafarn yn dol,

Na [    ]yn feddw dy ddelw i dy Dduw,

[    ]oena yn rhagrithio un gair yn gwir yw:

9.

Mae geiriau cynghorion y Tirion Dduw Tad,

Yn galw pechadur ir llwybur gwell hâd,

Y fine ’r dydd heddyw rwi’n galw ar Dduw gwyn,

Mae ef yn drigarog wr rhowsog er hyn,

10.

Considra bydd barod cyn dyfod y dydd,

Dim offrwm ag ana ni ffyna mewn ffydd,

Ni wnaethost o grefydd ddim deunydd yn d oes,

Ond Byw gyda’r meddwon yn greulon neu groes.

11.

Ni bum efo’r meddwon mor rhwyddion a rhai,

Er myned yn f amser om llownder yn llai,

Mae rhai yn y Byd annoeth mawr gyfoeth a gân,

Ar llall er dim elliph mi lithriph yn lân.

12.

Nid oeddit yn ceisio ond llithro Ty ar llan,

A hoffi pob gwagedd maith ryfedd ith ran,

Ar wraig ar plant mwynion yn llymion i lle,

A thithau yn yswagro ne’n Troedio pob Tre.

13.

Rhiw fath ar fyfyrdod yn gafod a ges,

A dilin cwrs nattyr yn amur a wnes,

Fel brenin manase fwyn droue fu’n drist,

Trof etto i gael bedydd gain grefydd gan Grist.

14.

Ti gefaist ddawn sanctedd ddyn rhyfedd yn rhad,

Dy ddyled oedd roddi rhiw oleu ni yn y wlad

Ti ai heuest fel hedion ir meddwon yw mysg,

Gwag araith goeg wirion gwae’r dynion ai dysg.

15.

Mi rois lawer cyngor da drysor di drai,

Ag ymbell gerdd glodfawr modd rhwydd fawr medd rhai

Ni heues môr cwbwl oer drwbwl ar drais

Na farna fi’n euog mor lidiog dy lais.

16.

Gwneud weithie gerdd felys cofus wr call,

Ar gynta ar ol hono yn rhiw foddio’r hen fall,

Gwybydd wr gwaredd gwyn rhyfedd gefn r ha,

Dau ddwr or un ffynon nod Tirion nid Ta,

17.

Os Treulies ifieungtid oer fowyd ar fai,

Dig Duw yn dragowydd naws ufudd ni sai,

Mi drof yn ol adre hyd lwybre’r ffordd lân, 

Trwy ddilyn’r Evengil mor gynil ar gân.

18.

Mae d Eiriau yn ysmala dwl ena di les

Fel haul hyd y Bronudd ar dowydd o des,

addo Troi’r bore da ddonie dy ddawn,

Yn dafarn y byddi bron heini brynhawn.

19.

Yr Eden gariadus clau foddus clyw fi

Rwi’n chwenych cynghorion ddyn Tirion gan ti

Dod imi ryw gysur yn llwyr mi wellha,

I ddilin cwrs gwagedd nod oeredd nid a.

20.

Tro at yr Jesu i Grefu am gael gras,

Or Gwindai lle’r gwendid aflendid i flas,

Os darfu it ddrwg arer dyn ofer dy nwy,

Na addola mo drindod y medd-dod ddim mwy

21.

Os bum i’n bechadur is awyr go serth,

Neu’n dilin camwedde ynyddie fy nerth,

Gobeithio rwi y galla ni ffeidiaf yn ffol,

O ganol y drysni dra aneiri droi’n ol.

22.

Cofia’r morynion ri cyfion rai call,

A gerdden y llwybre y bore’n ddi ball,

A gwybydd yn ddie na styne rhai ffol,

Cae’r heini’r un foddion draw’n union droi nol.

23.

Mi gofia’r gorfoledd yn fwynedd a fu,

Pan ddaeth yr afradlon air Tirion ir Ty,

Neu’r ddafad golledig hoff unig heb ffael,

Bu hyfryd lawenydd gwych ufudd oi chael.

24.

Ffarwel ir bardd cyson bydd dirion ddyn da,

Gorffenaf i ngorchwyl air rhugul yn rha,

Pan elo hi’n aua mi gysga’n ddi gydd,

Tro dithau a bydd barod cyn darfod y dydd.

Hugh Jones Llangwm ai cant

Y testun
Argraffwyd yn yr Amwythig tros Evan Ellis. Gwelir y dyddiad 1758 ar ddiwedd y faled gyntaf yn y llyfryn.

